
Umsögn FF:

Félag fréttamanna mótmælir drögum að frumvarpi dómsmálaráðherra í 
þeirri mynd sem það er nú og hvetur ráðherra til að endurskoða þann 
hluta þess er varðar bann við nafnbirtingu á sakborningum til 
fjölmiðla og birtingu dóma um ofbeldi í nánum samböndum og 
kynferðisbrot.

Félag fréttamanna fagnar því hins vegar að dómskerfið taki mið af 
nýrri persónuverndarlöggjöf.

Ein grunnforsenda lýðræðislegrar umræðu er að almenningur hafi 
aðgang að réttum upplýsingum til að geta mótað sér upplýstar 
skoðanir á málefnum líðandi stundar. Félagið telur það varða 
hagsmuni almennings að koma á framfæri upplýsingum um dæmda menn og 
afbrot þeirra. Hagsmunir almennings eru sérstaklega ríkir hvað þetta 
varðar ef um er að ræða stjórnmálamenn sem brotið hafa af sér.

Félag fréttamanna telur að frumvarpið dragi úr getu fréttastofu RÚV 
til þess að sinna þeirri lögbundnu eftirlitsskyldu sinni að veita 
ráða- og valdamönnum þjóðarinnar aðhald. Mikilvægt er að fjölmiðlar 
hafi forsendur til að sjá heildarmyndina og geti tengt saman ólík 
brot sama einstaklings. Til þess þarf aðgengi að upplýsingum frá 
dómstólum. 

Í rökstuðningi með frumvarpinu er vísað til úrskurða Persónuverndar, 
í málum nr. 2016/1783, 2017/711 og 2017/1999. Síðastnefnda málið er 
reyndar ekki til samkvæmt upplýsingum frá Persónuvernd, en hin málin 
varða dóma héraðsdóma og Hæstaréttar í máli sama manns, þar sem 
dómstólar birtu opinberlega nafn þolanda í málinu auk 
heilsufarsupplýsinga um hann. Dæmdir sakamenn geta tæpast átt 
heimtingu á sömu nafnleynd og brotaþolar. Að mati Félags fréttamanna 
eiga opinberar persónur, embættismenn, stjórnmálamenn og valdamiklir 
einstaklingar ekki að njóta sömu nafnleyndar og brotaþolar eins og 
frumvarpið kveður á um enda bryti það gegn margviðurkenndri 
meginreglu í dómaframkvæmd.

 Félag fréttamanna er því ósammála röksemd dómsmálaráðherra, um að 
mikilvægt sé að „jafnt eigi að ganga yfir alla” þegar kemur að 
nafnbirtingum í dómum. Innlend og erlend dómaframkvæmd hefur um 
langt skeið viðurkennt þá staðreynd að opinberar persónur njóti ekki 
sömu réttinda til friðhelgi einkalífs og almennir borgarar.

Samkvæmt frumvarpinu verða dómar um „málefni barna, ofbeldi í nánum 
samböndum og nálgunarbann sem og kynferðisbrot“ ekki birtir. Félag 
fréttamanna telur það skjóta skökku við að hætta að birta slíka dóma 
í ljósi kröfu samfélagsins um aukna umræðu um kynbundið ofbeldi og 
kynferðisbrotamál í kjölfar „MeToo“, og ekki síður í þeim sakamálum 
þar sem þolendur eru börn. Félagið telur almenning eiga rétt á að fá 
upplýsingar um þessi mál. Í það minnsta ætti að veita viðurkenndum 
fjölmiðlum aðgang að slíkum dómsúrskurðum. Fjölmiðlum hér á landi er 
fullkomlega treystandi fyrir aðgengi að viðkvæmum upplýsingum og til 
að vinna úr þeim á traustan og upplýsandi hátt.



Jafnframt er í frumvarpinu lagt til að dómstólasýslunni verði 
heimilt að setja reglur um  myndatökur og hljóðritun í dómhúsum. 
Félag fréttamanna telur mikilvægt að fjölmiðlum verði heimilt að 
mynda í dómhúsum þegar dómsmál eru tekin fyrir, og bendir í því 
samhengi á sögulegt mikilvægi þess að eiga slíkt myndefni líkt og 
raunin er til dæmis í Guðmundar- og Geirfinnsmálum. 

